
Ezaguna egiten al zaizu buruan mila gauza izatea eta, hala ere, aurrera
egiten ez duzula sentitzea?

"Ez dit bizitzak ematen" ideiatik "Lehenetsi egingo dugu" ideiara

Urriaren 23ko Getxo Meeting topaketan hizpide izan zen pertsona guztiok gertutik ukitzen
gaituen gai hau: denboraren kudeaketa. Gauza guztietara ez iristearen, zereginak
metatzearen eta beti pauso bat atzetik joatearen sentsazio hori izan zen saio praktiko eta
errealista baten abiapuntua, hobeto antolatzeko moduari buruzkoa... denbora kudeatzeko
geure moduaren errurik sentitu gabe.

Elkarrizketan, desberdintasuna marka dezaketen gako batzuk azaldu genituen:

1. Zereginak azpizereginetan banatzea. Horrela, ezinezko mendiak ikusteari utziko diogu
eta iristeko moduko pausoak ematen hasiko gara. Gainera, zeregin errazak amaitzeak
gehiago motibatzen du.

2. Astetan pentsatzea, ez egunetan. Asteko planak malgutasun handiagoa eta ikuspegi
orokorragoa ematen digu.

3. Garrantzitsuena lehenestea, ez premiazkoa. Premiazkoak kontsumitu egiten gaitu,
baina garrantzitsuenak aurrera eginarazten digu.

4. Espektatibak jaistea. Dena egin nahi dugu eta ondo egin, baina batzuetan hobe da
gutxiago egitea, lasaiago eta arreta handiagoz. Agendan leku librea ere utzi behar da,
premiazkoa sar dadin.

5. Antolatzeko modu propioa aurkitzea. Ez dago metodo unibertsalik. Pertsona eta
negozio bakoitzak bere sistema behar du. Mundu guztiak ez du excel bat behar
antolatzeko.

6. Zereginak idaztea. Bistakoa dirudi, baina idatziz jartzeak bihurtzen ditu asmoak ekintza.
Koaderno bat, Google keep, ordenagailuaren egutegia...

7. Pausotan banatzea eta agendaratzea. Handia dena urrats txikiak, programatuak eta
errealistak emanez lortzen da. Adibidez, data bat duten lan aspergarrietarako, data bi
jartzea. Bata, egiteko, eta bestea, entregatzeko.

Ez da ahaztu behar "denboraren kudeaketa" deiturikoa askotan mugen kudeaketarekin ere
lotuta dagoela: ezetz esaten jakitea, estrategikoari lehentasuna ematea eta niretzat eta
nire enpresarentzat benetan garrantzitsua dena zaintzea, kanpoko eskaerei automatikoki
erantzun beharrean. Denbora "zure erara" kudeatu ahal izatea bi ahoko arma izan
daitekeelako: Ez esaten ikasi behar da.

Azken batean: antolatzea ez da izugarrizko produktibitatea, ongizatea baizik. Denbora
kudeatzea, egia esan, gu geu, gure proiektuak eta gurekin lan egiten duten pertsonak
zaintzeko modua da.

Daramatzagun bost ideia

¢ Planifikatzea lehentasuna ematea da. Eta egin daitezkeen zereginetan banatzea.

¢ Prokrastinazioaren azpian begiratzea, beldurra, nagia edo lotsa egon ohi dira. Horri
erantzuteak sufrimenduak saihesten laguntzen du.

¢ Bi minutuko baino gutxiagoko zereginak, egin itzazu.

e Hausnartzea edo jarduera fisikoa egitea ez da inoiz denbora galtzea, eta ez da
prokrastinatzea. Gorputza edo burua prestatzea da eraginkorragoa izateko.

¢ Kontua ez da gehiago egitea, espektatibak murriztea baizik. Bi zeregin egunean eta beste
bi erreserban, ikusiko duzu honela bete egingo dituzula.

